
RESumO

Preséntase nunha comunicación os materiais didácticos, os modelos de formación do 
profesorado e as sinerxías a nivel autonómico, estatal e internacional no desenvolvemento 
do proxecto Climántica ao longo dos últimos 5 anos de vida do proxecto. A comunicación 
estrutúrase en catro partes. Na primeira abordarase o bienio 2007-2009 que se corresponde coa 
etapa de Cambio climático. Na segunda abórdase o bienio 2009-2011 que se corresponde coa 
etapa do problema da Enerxía. Na terceira caracterízase a etapa que acaba de abrirse no inicio 
deste curso 20011-2012: A crise da auga. 

1. quE É CLImÁNTICA?

Climántica é un proxecto que leva cinco anos na Consellería de Medio Ambiente, quen 
o desenvolve dende o seu inicio, en colaboración coa Consellería de Educación. Aborda as 
principais problemáticas ambientais relacionándoas co cambio climático. 

Trátase dun proxecto con unha clara vocación transversal no senso amplo, polo que 
ademais de aspirar a atravesar as barreiras das diferentes disciplinas implicadas; quere tamén 
superar as barreiras dos propios centros para sacar coa Educación Ambiental das aulas cara a 
sociedade. Para conseguilo, forma aos estudantes para que lle expliquen dun xeito práctico á 
sociedade as evidencias, causas, consecuencias e solucións do cambio climático; e que sexan 
autores de produtos de sensibilización cidadá. Por último, quere superar as barreiras que o propio 
sistema educativo establece entre os diferentes niveis e etapas; e incluso as barreiras derivadas do 
establecemento dos diferentes sistemas educativos; centrándose para elo máis nas competencias 
básicas que nas materias, e máis en niveis de competencia curricular que nos cursos. 

Para atender a esa vocación transversal e facer fronte a natureza global do reto que adopta 
como fío condutor, fomenta o intercambio en rede de ideas y experiencias, así como en la 
elaboración e difusión de produtos didácticos, tanto en comunidades de profesores como nas 
de alumnos. Por iso presenta un desenvolvemento completo e un expresión total a través do seu 
portal web www.climantica.org.

Climántica é un proxecto educativo deseñado a longo prazo e estruturado en oito etapas, 
coa vocación de desenvolver todas as etapas que a Administración posibilite. As oito etapas 
nas que se estrutura o proxecto son: cambio climático, enerxía, auga, territorio, medio rural, 
medio urbano, biodiversidade e residuos. No primeiro lustro quedaron plasmadas tres destas 
oito etapas.

2. O bienio 2007-2009: a etapa sobre cambio climático

Cando se aborde este bienio na comunicación, farase un percorrido polas bases científicas 
e didácticas do libro “Cambia o clima” e dos seus materiais derivados: “Climaeucambio” e o 
Nº1 da colección de banda deseñada “Palmira e Marcial”, comentando as diferentes utilidades 
que o profesorado lle foi atopando nas aulas ao longo destes anos. En relación á formación 
do profesorado, recapitularase a importancia que tiveron as primeiras xornadas de Climántica 
celebradas en Santiago o 9 e o 10 de marzo de 2007, e tamén se mencionará o modelo de 
seminarios e obradoiros baseados nas competencias de aprender a ser climatólogo escolar, coas 
súas competencias TIC asociadas. Situarase a aparición do primeiro congreso de estudantes 
CLMNTK vinculado á formación práctica do profesorado neses seminarios e obradoiros En 
relación ás alianzas, a nivel de Galicia, mencionarase a colaboración con MeteoGalicia e a nivel 
do Estado, e a proposta como modelo de réplica para outras comunidades autónomas feita pola 
Oficina Española para o Cambio Climático. Tamén se fará mención a evolución do interese 
no proxecto de The Climate Project Spain que acabaría abrindo o proxecto ao coñecemento 
a nivel internacional, que culminaría na invitación a participar na reunión de Amsterdam 
convocada por Al Gore. Neste ámbito tamén se fará mención á repercusión das experiencias 
piloto en Iberoamérica; e ao inicio da avaliación da ONU, que se iniciou en abril do 2008, sobre 
o potencial para ser recomendado como modelo de boas prácticas para os plans de acción fronte 
ao cambio climático.

3. O bienio 2009-2011: a etapa sobre enerxía

Cando se aborde este bienio na comunicación oral, farase un percorrido polas bases 
científicas e didácticas do libro “Se queimamos quentamos” e dos seus materiais derivados: 
“Aprendemos coas Escolas Climánticas”, “A treboada de C” e o Nº2 da colección de banda 
deseñada “Palmira e Marcial”. Tamén se fará unha mención especial ao potencial do video 
xogo de simulación da construción de poboacións adaptadas ao cambio climático que se 
propón en “CLMNTK, o xogo”. Sobre este produto online, abordaranse as diferentes utilidades 
que o profesorado lle foi atopando nas aulas ao longo destes anos. En relación á formación 
do profesorado, recapitularase a importancia que tiveron as segundas xornadas de Climántica 
celebradas en Santiago o 13 e o 14 de marzo de 2009. Tamén se comentará o modelo de 
formación práctica do profesorado para a integración de Climántica no desenvolvemento da 
materia Ciencias para o Mundo Contemporáneo. Neste apartado de formación do profesorado, 
destacarase a importancia do “I Congreso sobre respostas educativas ao cambio climático”, que 
convocou en Pontevedra, o 7 e o 8 de maio de 2010, a máis de 800 profesores. En relación as 
sinerxías internacionais, cabe destacar a recomendación, en abril do 2010, do Enviado especial 
das Nacións Unidas para o Cambio Climático como modelo para o uso docente. Tamén tivo 
importancia o desenvolvemento do primeiro curso en Portugal ao longo do primeiro trimestre 
do curso 2009-2010, que daría lugar ao simposio de Coimbra, celebrado o 5 de xuño de 2010. 
Destacarase a importancia que está a ter no eido europeo a partición en Climatlantic, xunto con 
Irlanda, Inglaterra, Francia e Portugal. Para a expansión do proxecto nas outras comunidades 

autónomas, explicarase como resultou determinante a xestión, por parte da Asociación Española 
para a Ensinanza das Ciencias da Terra (AEPECT), de dous cursos de formación recoñecidos 
con 100 horas de formación cada un, por parte do Ministerio de Educación. 

4. O inicio da terceira etapa no 2011

Para rematar a comunicación, abordarase unha presentación rápida das bases científicas 
e didácticas do libro da terceira etapa “Auga e cambio climático”, entregando un exemplar a 
cada asistente que non no teña xa. Tamén se fará mención a repercusión das xornadas da terceira 
etapa celebradas en Culleredo o 6 e o 7 de maio de 2011 e da seminario – obradoiro sobre o 
libro da terceira etapa, celebrado en A Coruña, Pontevedra, Ourense e Santiago. Por último, 
farase mención á importancia da introdución do modelo virtual no IV Congreso CLMNTK dos 
estudantes de Climántica.

